Gezaemelike uutgifte De Gaaste en De Ovend
Prachtig verhael van Albert Oost over ‘De Kaamp’ bi’j Oosterwoolde
Disse weke verschient d’r een biezundere en gezaemelike edisie van et tiedschrift ‘De Gaaste’, dat uutgeven wodt deur de Historische Verieninge Oosterwoolde e.o. en ‘De Ovend’. De Ovend is et Stellingwarfs tiedschrift dat uutgeven wodt deur de Stellingwarver Schrieversronte.

In et gezaemelike nommer vertelt Albert Oost van Oosterwoolde zien biezundere verhael over et leven in de eerdere buurtschop ‘De Kaamp’. Die buurtschop, die ok wel ‘De Heidekaamp’ of ‘De Hiddekaampe’ nuumd wodde, lag even buten Oosterwoolde, vlakbi’j de buurtschop Klaozinge. Oost kan zien prachtige verhael vertellen, omreden hi’j veul gegevens van vroegere bewoners kregen het, en ok mit sommigen nog opni’j gesprekken voerde. 

Bi’j pattie meensken stonnen ‘die van De Kaamp’ vroeger niet zo geweldig goed bekend. Et was roeg volk, waor aj’ een betien veur uutzien mossen, zo wodde temeensen zegd. Deur de meniere van vertellen van Albert Oost wodt liekewel et warkelike leven op De Kaamp op een integere wieze knap in disse uutgifte vaastelegd. De eerdere kiek op de ‘Kaampsters’ is deur de jaoren henne ok veraanderd, vertelt ien van de infermaanten van Oost. ‘Keken ze je vroeger mit de nekke an, now stikken ze de doeme omhogens as ze heuren daj’ iene van De Kaamp binnen.’

In de uutgifte bin ok een tal prachtige foto’s (van doe en now) en kaorties opneumen. Tot de gezaemelike uutgifte wodde o.e. besleuten om in et jubileumjaor van de Schrieversronte de onderlinge goeie saemenwarking nog es extra te benaodrokken.    

Alle leden van de Historische Veriening van Oosterwoolde en de Stellingwarver Schrieversronte kriegen et blad ommenocht toestuurd of bezorgd. Losse exemplaoren liggen te koop bi’j boekhaandel Bruna in Oosterwoolde (€ 3,50) ‘Et leven op De Kaamp’ telt 48 bladzieden, et omslagontwarp is van Bauke Visser Koenders uut Haulerwiek.

